
Ulu öndərin əbədiyaşarlıq salnaməsi
Xalq şairi, Milli Məclisin deputatı Sabir 
Rüstəmxanlının yenicə çapdan çıxmış 
“Ölüm son deyil” kitabında onun ulu 
öndər Heydər Əliyev haqqında özəl 
xatirələri toplanıb.

AMEA-nın prezidenti, akademik İsa 
Həbibbəyli kitaba yazdığı ön sözdə 
göstərir ki, görkəmli dövlət xadimi Hey-
dər Əliyev bir çox öncül ziyalılarımız 
kimi, Sabir Rüstəmxanlının da taleyində 
və yaddaşında xüsusi yeri olan unudul-
maz dahi şəxsiyyətdir. 

Müstəqillik dövrü Azərbaycan ədə-
biyyatında vətəndaşlıq poeziyasının 
əsas simalarından biri olan müəllifin 
yaradıcılığında ictimai-siyasi motivlər, 
ümummilli ideallar və yüksək vətən-
daşlıq missiyası həmişə ön mövqedə 
olub.    Sabir Rüstəmxanlı ədəbiyyatda 
milli-azadlıq düşüncəsinin,  özgür döv-
lətçilik məfkurəsinin pərvərişində böyük 
rolu olan qələm sahibidir. Hörmətli aka-
demikin də yazdığı kimi, bütün bunlar 
onun yaradıcılığını Azərbaycan xalqının 
ümummilli lideri Heydər Əliyevin ölkə-
mizdə milli-mənəvi özünüdərk və milli 
istiqlal uğrunda apardığı mübarizə ilə 
doğmalaşdırır. 

Məlum olduğu kimi, Heydər Əliye-
vin xalqın milli mənlik şüurunu güclən-
dirmək səyləri, vətənsevər ziyalıları 
qoruması həm Dövlət Təhlükəsizlik 
Komitəsində çalışdığı vaxtlar, həm də 
respublikaya rəhbərlik etdiyi dönəm-
lərdə bəlli konkret faktlarda əksini ta-
pıb. “Əslində, ulu öndərin XX əsrin 
60-cı illərinin axırlarından başlayaraq, 
40 ilə yaxın davam edən milli intibah 
mücadiləsi Azərbaycan ədəbiyyatında 
görkəmli istiqlalçı şairlərin: Xalq şairlə-
ri Bəxtiyar Vahabzadə, Məmməd Araz, 
Xəlil Rza Ulutürk kimi qüdrətli sənətkar-
ların geniş miqyasda fəaliyyət göstər-
mələrinə dəstək olmuşdur”.

Sabir Rüstəmxanlı yaradıcılığında 
da milli istiqlal ideyalarının qol-qanad 
açmasında ümummilli liderin uzaq-
görənliklə təməl daşlarını qoyduğu 
müstəqillik ideyasının xüsusi rolu var. 

Artıq bir qərinədir ki, reallaşmış bu  təməl 
ideya yeni kitabdakı yazıların da ümumi 
ruhunun ana xəttini təşkil edir. Mütaliə 
boyunca şahidi oluruq ki, Heydər Əliyev 
Sabir Rüstəmxanlıya tərcümeyi-halının 
və taleyinin ən müxtəlif məqamlarında 
güclü dəstək, qayğı göstərib. Ümumi 
kontekstdə bu, ulu öndərin ədəbiyyata 
və sənətkarlara münasibətinin mahiyyə-
tini   göstərir. Elə bu həqiqət Xalq şairi-
nin ulu öndər haqqında kitab yazması-
nın məntiqi əsaslarını meydana qoyur.   

Müəllif ulu öndəri sovet dövründə 
ona qismət olmuş görüşlərdən, 1992-
ci ildə Naxçıvanda ziyarətlərindən tut-
muş, sonrakı təmaslarına qədər onunla 
görüşlərini xatırlamaqla, Azərbaycan 
xalqının milli azadlıq və müstəqil döv-
lətçilik uğrunda mübarizəsində Heydər 
Əliyevin müstəsna rolunu baş vermiş 
ictimai-siyasi hadisələrin və iştirakçısı 
olduğu proseslərin fonunda obyektiv 
şəkildə təqdim edib. “Heydər Əliyevin 
həyatı və çıxışları XX yüzil Azərbaycan 
tarixinin salnaməsidir”,– deyən Sabir 
Rüstəmxanlı canlı xatirələri əsasında 
dövlət müstəqilliyimizin xilas edilməsi, 
saxlanılması və daha da möhkəmləndi-
rilməsində Heydər Əliyevin adı ilə birba-

şa bağlı olan tarixi məqamları oxuculara 
çatdırır. Xalq şairi Gəncə qiyamı ha-
disələrinin silahsız, qansız yatırılması, 
süni şəkildə Talış–Muğan Respublikası 
adlandırılmış separatçı qurumun tərksi-
lah edilməsi və digər taleyüklü olaylarda 
müşahidə etdiklərini qələminin sücgə-
cindən keçirərək, Heydər Əliyevin xilas-
karlıq missiyasına önəmli yönlərdən işıq 
salır. 

Ümummilli lider haqqında çox-
lu kitablar yazıldığını qeyd edən Sa-
bir Rüstəmxanlı bildirir ki, bunlara nə 
isə əlavə etmək çətindir: “Mənim belə 
bir niyyətim də yoxdur. Heydər Əliyev 
minlərlə insanla ünsiyyətdə olub, çi-
yin-çiyinə çalışıb, o insanların yaddaşı-
na köçüb. Bu yaddaş səhifələri açılsa, 
qeyri-adi bir mənzərə yaranar. Mənim 
yazdığım minlərlə, milyonlarla insandan 
yalnız birinin görüb-bildiyidir. Bir damla-
dır. Lakin Günəşi əks etdirən damladır”. 

Müəyyən mənada həm də avtobioq-
rafik toplu olan kitabdakı yazıların tam 
əksəriyyəti – dialoqlar, çıxışlardan və 
məktublardan nümunələr konkret fakt-
lar, mötəbər mənbələr əsasında gözəl 
publisistik yöndə yazılmış xatirələrdən 
ibarətdir. Burada siyasi, ictimai və ədə-
bi kuluarlarda olmuş görüşlər xronikal 
tərzdə deyil, məhz xalqın, millətin və 
dövlətin taleyində müstəsna rolu olan 
dahi şəxsiyyətlə bağlı özəl səciyyələn-
dirmələr kimi sırf obyektiv ziyalılıq as-
pektindən yazılıb.

Kitabdakı son yazıda görkəmli döv-
lət xadiminin 100 illiyi münasibətilə Milli 
Məclisdə  keçirilən yığıncaqda qonaq 
qismində iştirak etmiş xarici ölkə parla-
mentarilərinin çıxışlarından bəzi örnək-
lər misal gətirilir və bu da böyük şəxsiy-
yətə, onun ölməz ruhuna qlobal yöndən 
işıq salınması baxımından yerinə düşür.    

Nəhayət, qeyd edək ki, Xalq şairi 
Sabir Rüstəmxanlının “Qanun” nəşriy-
yatında çap edilmiş “Ölüm son deyil” ki-
tabı “Heydər Əliyev İli”nə və ulu öndərin  
əsrlik yubileyinə sanballı töhfədir.

Əli NƏCƏFXANLI  
XQ

Məfkurə irsimizin yorulmaz tədqiqatçısı
Azərbaycan Yazıçılar Birliyinin Natəvan klubunda tənqidçi, publisist, filologiya 
üzrə fəlsəfə doktoru, Əməkdar mədəniyyət işçisi, “Ədəbiyyat qəzeti”nin baş  
redaktoru Azər Turanın 60 illik yubileyi qeyd edilib.

Yubiley mərasimini Azərbaycan Ya-
zıçılar Birliyi sədrinin müavini, Mətbuat 
Şurasının sədri, şair-publisist Rəşad Mə-
cid açaraq Azər Turanı müstəqilliyimizin 
yetirdiyi ədəbi simalardan biri, fədakar 
ədəbiyyatşünas, istiqlal irsimizin yorulmaz 
araşdırıcısı, çağdaş ədəbi prosesin fəal 
təşkilatçılarından biri kimi dəyərləndirdi. 
Aparıcı yubilyarın çoxşaxəli yaradıcılığı 
haqqında ətraflı məlumat verdi, ədəbiyya-
tımızda və mədəniyyətimizdə Azər Tura-
nın təşviqedici rolundan danışdı.     

Yazıçılar Birliyinin sədri, Xalq yazıçısı 
Anar, Milli  Elmlər Akademiyasının  Pre-

zidenti, akademik İsa Həbibbəyli, Xalq 
yazıçıları Çingiz Abdullayev və Kamal 
Abdulla, AYB Ağsaqqallar Şurasının sədri, 
Xalq şairi Nəriman Həsənzadə, akade-
miklər Teymur Kərimli, Muxtar İmanov və 
Nizami Cəfərov, filologiya elmləri doktoru 
Elnarə Akimova və başqaları Azər Turanın 
yaradıcılığının  ideya-məfkurəvi və estetik 
önəmindən söhbət açdılar. 

Qeyd edildi ki, akademik Bəkir Nəbi-
yevin elmi rəhbərliyi ilə “Hüseyn Cavid 
yaradıcılığının ədəbi-fəlsəfi qaynaqları” 
mövzusunda dissertasiya müdafiə etmiş 
Azər Turan “Hüseyn Cavid” və “Qızıl kəl-

mə” mükafatları laureatıdır. Alim türk   dü-
şüncə tarixini, türk ədəbiyyatında moder-
nizm cərəyanı və onun təzahür şəkillərini 
davamlı tədqiq edir. Mahmud Kaşqarlı, 
Əhməd Yəsəvi, İsmayıl bəy Qaspıralı, Əli 
bəy Hüseynzadə, Əhməd Ağaoğlu, Cə-
maləddin Əfqani, Yusif Akçura, Mehmet 
Akif Ərsoy, Yahya Kamal, Fuad Köprülü, 
Nihal Atsız, Rıza Nur, Zəki Vəlidi, Bəkir 
Çobanzadə, Cənab Şəhabəddin, Əhməd 
Haşim, Nəcib Fazil, Nazim Hikmət, Orxan 
Vəli, Edip Cansevər, Cahit Sıtkı, Camal 
Süreya, Çingiz Dağcı, Çingiz Aytmatov 
və başqaları haqqında silsilə yazıları Azər 
Turana Azərbaycanda və xarici ölkələrdə 
geniş elmi rəğbət qazandırıb. Yubilyar 
30-a qədər maraqlı kitabın müəllifidir, bir 
neçə filmin ssenarisini yazıb. Alim-publi-
sist kimi İstanbul, Ankara, Moskva, Tbilisi, 
Almatı və Daşkənddə keçirilən elmi kon-
franslarda məruzələrlə çıxış edib. Onun 
baş redaktorluğu dövründə “Ədəbiyyat” 
qəzetinin fəaliyyəti əsaslı surətdə canla-
nıb, nəşrin nüfuzu və ədəbi-mədəni həya-
ta təsiri yüksəlib.

Sonda Azər Turan çıxış edərək bu 
günün onun həyatında mühüm məqam-
lardan biri olduğunu qeyd etdi və tədbirə 
qatılan hər kəsə minnətdarlığını bildirdi.

Ə.ƏLİYEV  
XQ

Azər Turan – 60

Yubiley nəşri

Qürbətdəki balalara  
"Ana dili" dərsləri

Yeni tədris ilindən "Ana dili – Azərbaycan məktəbi” layihəsi məsafədən 
(onlayn) dərslərə start verib. Bu, Azərbaycan Gənc Müəllimlər 
Assosiasiyasının təşkilatçılığı ilə xaricdə yaşayan soydaşlarımız üçün ana 
dilini onlayn öyrənməni təmin edən pilot təlimdir.

İndiyədək 29 fərqli ölkədən 600-ə 
yaxın soydaşımız layihədə iştirak üçün 
müraciət edib. Müraciətlərin təhlili apa-
rıldıqdan sonra, ümumilikdə, 35 qrup 
olmaqla 6-18 yaş kateqoriyası üzrə 300-
dən çox iştirakçı ana dili dərslərinə baş-
layıb.

Qeyd edək ki qruplar layihə iştirak-
çılarının yaş, dilbilmə səviyyəsi və saat 
qurşaqlarını nəzərə almaqla təşkil olu-
nub. Layihənin tədris proqramı ölkəmizin tarixi, ədəbiyyatı, coğrafiyası və mədəniy-
yətinə dair məlumatların daxil edildiyi mövzular əsasında hazırlanıb. Dərslər həftə-
də 2 dəfə olmaqla "Microsoft Teams" platforması üzərindən təşkil edilir. Proqram 2 
rüb olmaqla 2023-2024-cü tədris ilini əhatə edəcək.

Vaxt və yaş kateqoriyası baxımından dərslərdə iştirak edə bilməyən şəxslər 
üçün yaxın vaxtlarda layihənin sosial media hesablarında və onlayn öyrənmə plat-
formasına videodərslər yerləşdiriləcək.

XQ

İƏT üzvü olan Ölkələrin Milli Kitabxanalarının 
Direktorlar Șurasının 6-cı iclası

Sentyabrın 22-də Azərbaycan Milli Kitabxanasında İslam Əməkdaşlıq 
Təşkilatına üzvü olan ölkələrin milli kitabxanalarının Direktorlar Şurasının 6-cı 
iclası keçirilib. 

Azərbaycan Milli Kitabxanasının di-
rektoru Kərim Tahirov, Qazaxıstan Milli 
Kitabxanasının direktoru Bakıtcamal Os-
panova, Özbəkistan Milli Kitabxanasının 

direktoru Umida Teşabayeva, Türkiyə 
Milli Kitabxanasının baş direktoru Taner 
Beyoğlu, Pakistan Milli Kitabxanasının 
direktoru Asif İqbal Xan və Tacikistan 

Prezidentinin İcra Aparatının "Milli Kitab- 
xana" Dövlət Müəssisəsinin direktoru Ju-
makhon Xol çıxış edərək  gündəlikdəki 
məsələlərin vacibliyini qeyd edib, onların 
həyata keçirilməsinin əhəmiyyətli olduğu-
nu vurğulayıblar.

Azərbaycan tərəfinin təklifi ilə  
UNESCO-ya müraciətin qəbul olunması, 
İƏT üzvü olan ölkələrin milli kitabxanaları 
arasında kitab mübadiləsinin təşkili, İƏT 
üzvü olan ölkələrin milli kitabxanalarının 
vahid elektron kataloqunun və elektron 
kitabxanasının təşkil olunması, İƏT üzvü 
olan ölkələrin milli kitabxanalarının əsas 
göstəricilərini əks etdirən bir elektron 
məcmuənin tərtib olunması və onun hər il 
yenilənməsi,  İƏT üzvü olan ölkələrin mil-
li kitabxanalarının qarşılıqlı əlaqələrinin 
möhkəmləndirilməsi məsələləri ətrafında 
müzakirələr olub, səsvermə əsasında qə-
rarlar qəbul edilib.

XQ

Üzeyir Hacıbəyli festivalı davam edir
Heydər Əliyev Fondu və Mədəniyyət Nazirliyinin təşkilatçılığı ilə sentyabrın 
18-də başlanmış ənənəvi  Üzeyir Hacıbəyli XV Beynəlxalq Musiqi Festivalı bir-
birindən maraqlı tədbirlərlə sənətsevərlərin könüllərini oxşayır.  

M.Maqomayev adına Azərbaycan 
Dövlət Akademik Filarmoniyasında Əmək-
dar incəsənət xadimi, tanınmış memar və 
rəssam Elturan Avalovun əsərlərindən 
ibarət sərginin açılışı da musiqi bayramı-
nın yaddaqalan tədbirlərindən  olub.

Mədəniyyət nazirinin müavini Murad 
Hüseynov sənətkarı yeni sərgisi mü-
nasibətilə təbrik edərək ona yaradıcılıq 
uğurları arzulayıb. Bildirib ki, rəssam bu 
günlərdə 150-dən artıq əsərini nazirliyə 
təqdim edib.

Elturan Avalovun bu sərgisində Üzeyir 
Hacıbəylinin musiqili komediyalarına və 
xalq mahnılarımıza çəkdiyi illüstrasiyalar, 
qrafik əsərlər nümayiş olunur. Ümumilik-
də 50-yə yaxın əsərin yer aldığı sərgi ta-
maşaçılar tərəfindən maraqla qarşılanıb.

Azərbaycan Dövlət Akademik Filar-
moniyasında “Kinofilmlərdən musiqi” adlı 
konsert proqramı da hər kəsə xoş anlar 
yaşadıb.   

Proqram Azərbaycan kinosunun 125, 
C.Cabbarlı adına “Azərbaycanfilm” kinos-
tudiyasının 100 illiklərinə həsr olunub. 
Layihənin ideya müəllifi tanınmış vokalçı, 
Əməkdar artist Ramil Qasımovdur.

Konsert Q.Qarayev adına Azərbaycan 
Dövlət Kamera Orkestri və Xalq artisti 
Ənvər Sadıqovun “Qaytağı” ansamblının 
iştirakı ilə keçirilib. Əvvəlcə Azərbaycan 
kinosunun yaranma tarixi və kino mu-
siqimiz haqqında məlumat verilib. Ramil 
Qasımov Üzeyir Hacıbəylinin “Arşın mal 

alan” operettasından “Əsgərin ariyası”nı 
və Tofiq Quliyevin “Bəxtiyar” filmi üçün 
bəstələdiyi “Sevgilim” mahnısını ifa edib. 
Vokalçı həmçinin Üzeyir bəy dühasından, 
kino musiqimizin zənginliyindən, Azər-
baycan kino musiqisində xüsusi adı olan 
bəstəkarlarımızdan söz açıb.  

Konsert proqramı kino musiqiləri ilə 
davam edib. “Arşın mal alan”, “O olmasın, 
bu olsun”, “Bəxtiyar”, “Yenilməz batalyon”, 
“Telefonçu qız”, “Möcüzələr adası”, “Dədə 
Qorqud”, “Baladadaşın ilk məhəbbəti”, 
“Yuxu”, “Romeo mənim qonşumdur”, “Gö-
rüş”, “Əhməd haradadır?” və s. filmlərdən 
musiqilər təqdim edilib. Xalq artisti Fidan 
Hacıyeva, Əməkdar artistlər Lalə Məm-
mədova, İnarə Babayeva, Zamiq Hü-
seynov, ifaçılar Fatimə Cəfərzadə, Amil 
Həsənoğlu və digər solistlərin ifasında 
səslənən mahnılar alqışlarla qarşılanıb.

Qeyd edək ki, Üzeyir Hacıbəyli XV 
Beynəlxalq Musiqi Festivalı paytaxt Bakı-
nın mədəniyyət və ali təhsil ocaqları  ilə 
bərabər, Gəncə, Şuşa vəŞəmkir şəhər-
lərində də keçirilir. Proqrama salonlarda 
və açıq havada təşkil olunan konsertlər-
lə yanaşı, teatr tamaşaları, elmi-praktiki 
kon franslar, ustad dərsləri və s. tədbirlər 
daxildir.

Festival sentyabrın 28-də başa çata-
caq.

Ə.DOSTƏLİ  
XQ

“Türk dünyası 
ədəbiyyatının tərlanları”

Azərbaycan Milli Kitabxanasının 100 illik yubileyi ilə əlaqədar silsilə tədbirlər 
davam edir.

Bu münasibətlə kitabxanada qazax 
ədəbiyyatının görkəmli nümayəndəsi, 
dramaturq, ictimai xadim Kemel Toka-
yevin 100 illiyinə və XX əsrin Azərbay-
can ədəbiyyatının klassiki, görkəmli ya-
zıçı, alim- pedaqoq Mir Cəlal Paşayevin 
115 illiyinə həsr olunmuş “Türk dünyası 
ədəbiyyatının tərlanları” mövzusunda 
beynəlxalq konfrans işə başlayıb.

Konfransdan öncə Qazax ədə-
biyyatının görkəmli yazıçısı Kemel 
Tokayevin və XX əsr Azərbaycan 
ədəbiyyatının görkəmli nümayən-
dəsi Mir Cəlal Paşayevin yaradıcı-
lığına həsr olunmuş kitab sərgisinin 
açılışı olub.

Milli Kitabxananın direktoru 
Kərim Tahirov konfransın plenar 
iclasını açıq elan edib. Konfrans-
da mədəniyyət naziri Adil Kərimli, 
Qazaxıstan Respublikasının Prezi-
dentinin müşaviri Malik Otorbayev, 
Qazaxıstanın Azərbaycandakı sə-

firi Alim Bayel, Azərbaycan Diplomatik 
Akademiyasının rektoru Hafiz Paşayev, 
Azərbaycan Milli Məclisinin Mədəniy-
yət komitəsinin sədri Qənirə Paşayeva, 
Azərbaycan Milli Elmlər Akademiyası-
nın prezidenti İsa Həbibbəyli, yüksək 
səviyyəli şəxslər, ziyalılar və ədəbiyyat- 
sevərlər iştirak edirlər.

XQ

Milli Kitabxana – 100

